Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Patxi Leuza García jaunak egindako galderaren erantzuna, Nafarroako Ospitaleguneko Eriaren Arretarako Unitateko burua kargutik kentzeko arrazoiei buruzkoa, Foru Diputazioak emana. Galdera argitaratu zen 2014ko otsailaren 7ko 23. Nafarroako Parlamentuko Aldizkari Ofizialean.

Iruñean, 2014ko otsailaren 25ean

Lehendakaria: Alberto Catalán Higueras

ERANTZUNA

Atxiki gabeko foru parlamentari Patxi Leuza García jaunak idatziz erantzuteko galdera egin du Nafarroako Ospitaleguneko Eriaren Arretarako Unitateko burua kargutik kentzeko arrazoiez (8-14-PES 00030). Hauxe da Nafarroako Gobernuko Osasuneko kontseilariak horri buruz ematen dion informazioa:

Zer arrazoi egon dira Nafarroako Ospitaleguneko Eriaren Arretarako Unitateko burua kargutik kentzeko? 

O-NOZeko Eriaren Arretarako eta Kalitaterako Zuzendaritzaren helburu eta eginkizuna da, besteak beste, eriaren arretarako unitateen homogeneizazioaren eta koordinazioaren gidari izatea, eta bermatzea unitate horiek berrikuntza iturri izanen direla bai zentro bakoitzerako bai O-NOZ osorako. 

Eriaren arretarako unitateak 2013ko uztailetik daude zuzendaritza honen mende, baina bazuten mendekotasun funtzionala 2011tik, zuzendaritza hau sortu zenetik. Beraz, goian aipatutakoa garai hartatik izan da zuzendaritza honen helburuetakoa. Hartara, 2013ko uztailerako zuzendaritzak jada egina zuen unitate guztien, horien indarguneen eta hobetu beharreko arloen diagnostikoa. 

Nafarroako Ospitalegunearen kasuan hobetu beharreko alderdietako bat izan da, zentro horretako zuzendaritzak berak ere aitortu duenez, Eriaren Arretarako Unitateari, zehatzago Unitateko buruari, erantzukizun handiagoa ematea erreklamazioak edota kexak kudeatzeko prozesuan, hain zuzen ere erreklamazioen erantzunak prestatzeko fasean, horrela Eriaren Arretarako Unitatearen izaera laguntzailea areagotzeko, ez dadin izan gure Osasun Sistemako erabiltzaileen eskaerak kudeatzen dituen unitate administratibo hutxa. Kudeaketa prozesuko parte hartze handiago hori jada ohiko jarduna da O-NOZeko Ospitaleen, Anbulatorioen eta Osasun Mentaleko Zentroen Sareko eriaren arretarako gainerako guneetan. Horien arduradunek, erreklamazioa izapidetu ez ezik, erantzuna prestatzen laguntzen diete zuzendaritzei, gero kasuan kasuko zuzendaritzak erantzuna ebaluatu eta sina dezan. 

Alegia, Eriaren Arretarako Zuzendaritzak uste du zentro bateko Eriaren Arretarako Unitateko arduradunak laguntza eta ezagutza eskaintzeko gai izan behar duela, eriari ematen zaizkion konponbidea eta erantzuna ahalik eta onenak eta gogobetekoenak izan daitezen. Eriaren arretarako unitateek zubiarena egin behar dute erabiltzailearen, erreklamazioa jasotzen eta kudeatzen dituzten profesionalen eta Zuzendaritzaren beraren artean. Hori guztia gorabehera, zentroko zuzendaritzak edo Eriaren Arretarako eta Kalitaterako Zuzendaritzak ebaluatu eta sinatu behar du azken erantzuna. 

Eriaren Arretarako Zuzendaritzak inguruabar hori azaldu zionean Unitateko buruari, planteamendu estrategiko orokorrago baten barruan azaldu noski, Unitateko buruak, gogoeta-tarte baten ondoren, uko egin zion zeregin horri, bere ardurapeko eremutik kanpokoa zela argudiatuta. Eriaren Arretarako Unitateak gako elementutzat jotzen zuen Unitateko buruak egitea lehenbiziko erantzun-proposamena, geroago zentroko zuzendariak edo Eriaren Arretarako eta Kalitaterako zuzendariak arduradun goren gisa proposamen hori ebaluatu eta sinatzeko. Hortaz, Unitateko burua kargutik kentzea erabaki zen. Garrantzitsua da azpimarratzea erabaki hori 2013ko azaroaren 25ean jakinarazi zela, nahiz eta kargu-aldaketa eraginkorra urtarrilaren 15ean izan, Unitateko buru berriak ezin zuelako kargua lehenago hartu.

Nolanahi ere, buruz buru eta jendaurrean Yolanda Landa andreari adierazi zitzaion bezala, Eriaren Arretarako Zuzendaritzak txalotu eta eskertu egiten du hark Unitateko burutzan egindako lana eta benetan deitoratzen du behar zen adostasun-puntua aurkitu ez izana.

Zer irizpide baliatu dira Nafarroako Ospitaleguneko Eriaren Arretarako Unitateko buru berria izendatzeko?

Eriaren Arretarako Unitateko buruak, Eriaren Arretarako Zuzendaritzaren iritziz, zenbait gaitasun behar ditu.

– Lidergorako gaitasuna. 

– Lantaldeak kudeatzeko gaitasuna.

– Berrikuntzarako eta aldaketarako gaitasuna.

– Eriekiko harremanetarako gaitasuna eta esperientzia.

– Zentroaren ezagutza eta Nafarroako Ospitaleguneko profesionalekin lankidetzan aritzeko gaitasuna. Izan ere, kexen kudeaketan zuzeneko harremanak eduki behar dira haiekin zerikusia duten zuzendariordetza, zerbitzu, atal edota unitateekin. 

Hortik abiatuta Concepción Molina izendatu da, Nafarroako Ospitaleguneko Pneumologia, Geriatria eta Eritasun Infekziosoen Zerbitzuetako Erizaintza Unitateko burua izandakoa, lan horretan oniritzi argia jaso duena bai bere mendeko langileen aldetik bai zentroko Zuzendaritzaren beraren aldetik.

Zer helburu zehatz ezarri dira Eriaren Arretarako eta Kalitaterako Zuzendaritzan burutza berriari begira, eta zer epe jarri dira horretarako?

Epe laburrera: 

– Nafarroako Ospitaleguneko erien arretarako puntu guztiak koordinatzea eta haien jarduna homogeneizatzea, guztiek era berean eta ezin hobeki bideratu eta kudea ditzaten erabiltzaileen berariazko eskariak. Hauxe lortu nahi da: herritarrek aurkezten dituzten arazoak arretagune guztietan berdin kudeatzea, O-NOZeko eriaren arretarako gainerako unitateekin bat etorriz eta ezarritako prozedurari jarraituz. 

– Erreklamazioei erantzuteko lehen proposamena egitea, gero Eriaren Arretarako eta Kalitaterako zuzendariak hura ebaluatu eta sina dezan. 

– Nafarroako Ospitaleguneko eriaren arretarako guneen kokaleku fisikoen egokitasuna aztertzea.

– Unitateari atxikitako langileen lanpostuak definitzea lanbide-profilean oinarrituta.

Epe ertainera: 

– Unitateko langileen prestakuntza beharrak aztertu eta prestakuntza plan bat proposatzea.

– Eriaren Arretarako eta Kalitaterako Zuzendaritzarekin elkarlanean aritzea kalitate-adierazleen ebaluazioan eta jarraipenean, hobetu beharreko arloak proposatze aldera. 

– Osasun arloko berrikuntza proiektuak bultzatzea, Nafarroako Ospitalegunean ematen den arretaren hobekuntzari begira. 

– Hautematen den kalitatea neurtzeko proiektuetan aritzea Eriaren Arretarako eta Kalitaterako Zuzendaritzarekin batera.

Azkenik, azpimarratu nahi genuke geuk ere uste dugula unitate horiek funtsezko eginkizuna dutela osasun-arretaren kalitatea hobetzeko, galderan aipatzen den bezala. Eriaren Arretarako eta Kalitaterako Zuzendaritzak hartzen dituen erabaki eta neurri guztiek helburu bakarra dute ahalik ongien baliatzea eriaren arretarako guneen lana, O-NOZ hobetu eta eraberritzeko iturri gisa.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko otsailaren 25ean

